
Будзем знаёмы, дарагія сябры!

—  Сардэчна вітаем вас! Сваёй дружнай сям’ёй мы за-
прашаем усіх у падарожжа па роднай Беларусі.

Сям’я наша невялікая. Я,  Віктар Пятровіч,  — бацька, 
Вольга Мікалаеўна — маці, Сяргей — наш сын, які вучыцца 
ў сёмым класе, і Паліна — наша дачка-пяцікласніца.

Мы жывём у сталіцы цудоўнай краіны — горадзе Мінску. 
Ганарымся сваім прыгожым, прасторным і  ўтульным гора-
дам, які гасцінна сустракае кожнага госця — добрага і шчы-
рага.

Я  працую інжынерам-канструктарам на заводзе. Вольга 
Мікалаеўна — настаўніца, выкладае беларускую мову і літа-
ратуру.

Нашы дзеці шмат чытаюць, старанныя ў  вучобе, актыў-
ныя ў грамадскіх справах. Яны цікавяцца гісторыяй і культу-
рай, эканомікай і  сацыяльнай палітыкай нашай дзяржавы. 
Займаюцца фізкультурай і спортам, удзельнічаюць у гуртках 
мастацкай самадзейнасці, любяць падарожнічаць.

Разам мы наведваем бібліятэкі, кінатэатры, мастацкія 
і  кніжныя выстаўкі, тэатры, палацы культуры. У  нас дома 
вялікая бібліятэка. Па вечарах мы ўсёй сям’ёй чытаем мас
тацкія, навукова-пазнавальныя і энцыклапедычныя кнігі.

Сын марыць стаць праграмістам. Ён выдатна валодае 
камп’ютарам, любіць канструяваць. А дачушка пакуль яшчэ 
не вызначылася. Ёй па душы прафесіі ўрача, настаўніцы, 
артысткі. Яна — вялікая фантазёрка, перамагае ў гарадскіх 
конкурсах чытальнікаў паэзіі, хораша спявае і танцуе.

Падарожжа мы пачнём у гісторыю роднай Беларусі — ад 
узнікнення і да нашых дзён. Пазнаёмім вас спачатку з Мін-
скам, а затым праедзем па ўсіх абласцях краіны. Такім чы-
нам, наша падарожжа пачынаецца. Далучайцеся!

Культура

У  нашай краіне больш за 5 500  аб’ектаў культурнай 
спадчыны, уключаных у  Дзяржаўны спіс гісторыка-куль-
турных каштоўнасцей Рэспублікі Беларусь. Дзейнічае каля 
2 500  публічных бібліятэк. Створаны 151  музей. Аматараў 
тэатральных пастановак гасцінна запрашаюць 29  тэатраў, 
а цыркавога майстэрства — два цыркі. 20 канцэртных ар-
ганізацый краіны ажыццяўляюць канцэртную дзейнасць.

Фізічная культура і спорт

У  Беларусі надаецца вялікая ўвага развіццю фізічнай 
культуры і  спорту. Нашы спартсмены рэгулярна паспяхо-
ва выступаюць на міжнародных спаборніцтвах. Кожны 
чацвёрты жыхар краіны займаецца фізічнай культурай 
і спортам, а гэта каля 2 мільёнаў 380 тысяч чалавек. У нас 
налічваецца больш за 23 тысячы фізкультурна-спартыўных 
збудаванняў. І  ўзведзены яны не толькі ў  Мінску, але і  па 
ўсёй Беларусі, у вялікіх і малых гарадах, пасёлках і вёсках. 
Развіваюцца многія віды спорту, сярод якіх найбольш папу-
лярнымі з’яўляюцца футбол, хакей, гандбол, біятлон, тэніс, 

Кампазітары і музыканты

Беларуская музыка мае вялікую па-
пулярнасць у свеце. Да найбольш сла-
вутых кампазітараў адносіцца Міхал 
Клеафас Агінскі (1765–1833). Ён  — 
кампазітар-аматар, аўтар легендар-
нага паланэза «Развітанне з  Радзі-
май»  — шэдэўра сусветнай музыкі. 

Станіслаў Манюшка (1819–1872)  — 
аўтар першай беларускамоўнай опе-

ры «Сялянка» паводле п’есы В.  Дуніна-
Марцінкевіча, класік вакальнай лірыкі.

Мікалай Аладаў (1890–1972)  — адзін з  заснавальнікаў 
Беларускай дзяржаўнай кансерваторыі (зараз  — Белару-
ская дзяржаўная акадэмія музыкі). Ён жа  — распачыналь-
нік сімфанічнага, камерна-інструментальнага і камерна-ва-
кальнага, харавога жанраў беларускай музыкі.

Яўген Цікоцкі (1893–1970) — аўтар шасці сімфоній, пер-
шай оперы аб падзеях Вялікай Айчыннай вайны ў  Бела-
русі — «Алеся».

Рыгор Шырма (1892–1978)  — знакаміты харавы дыры-
жор, даследчык беларускага фальклору. Стваральнік і  ма
стацкі кіраўнік Дзяржаўнай акадэмічнай харавой капэлы 
Рэспублікі Беларусь, якая зараз носіць яго імя.

Іосіф Жыновіч (1907–1974) — славуты беларускі музыкант, 
цымбаліст-віртуоз, дырыжор і  кампазітар. З’яўляецца засна-
вальнікам беларускай акадэмічнай цымбальнай школы.

Анатоль Багатыроў (1913–2003) — таленавіты кампазітар 
і  педагог, адзін з  заснавальнікаў беларускай кампазітар-
скай школы. Аўтар адной з першых беларускіх опер «У пуш-
чах Палесся» (паводле аповесці Якуба Коласа «Дрыгва»), 
знакамітай кантаты «Беларускім партызанам» і многіх іншых 
твораў аб Беларусі.

ВАНДРОЎКІ ПА РОДНЫМ КРАІ

Сэрца Беларусі — горад Мінск

—  Галоўны горад нашай краіны, сталіца Рэспублікі Бела-
русь — Мінск, — адзначыла Вольга Мікалаеўна. — Дарэчы, 
самым старажытным беларускім горадам з’яўляецца По-
лацк. Упершыню ў летапісе ён згадваецца ў 862 годзе.

Мінск значна маладзейшы. Першая згадка пра яго ў лета-
пісе адносіцца да 1067 года. У той час наш горад называўся 
Менск, або Мянеск, Меньск. Ён уваходзіў у склад Полацкага 

—  Нядаўна мы ўсім класам пабывалі ў  Нацыянальнай 
бібліятэцы Беларусі, — радасна паведаміла дачка. — Якая 
яна вялікая, незвычайная, прасторная, шыкоўная! Вышыня 
яе — 23 паверхі, або 74 метры. Бібліятэка адкрыта для на-
ведвальнікаў 16  чэрвеня 2006  года. Яе пастаяннымі чыта-
чамі з’яўляюцца больш за 190  тысяч чалавек. Тут налічва-
ецца звыш 9  мільёнаў 800  тысяч кніг і  дакументаў! Якое 
гэта багацце — кнігі розных часоў, розных аўтараў, розных 
краін! Я з вялікай радасцю прачытаю вам верш пра кнігу:

Нам кніга — вечнае святло,
Крыніца ведаў, цуд бясконцы!
І параўнацца з ёй магло б,
Відаць, у свеце толькі сонца.

О, я ніколькі не хлушу,
З яе ствараючы куміра, — 
Нішто не жывіць так душу,
Не ўзбагачае гэтак шчыра.

